
BOJXONA HUDUDIDA QAYTA ISHLASH 
BOJXONA REJIMINING SANOAT RIVOJI VA 

EKSPORT SALOHIYATINI OSHIRISHDAGI O‘RNI

Baxtiyor Abduganiyev

Annotatsiya. Mazkur maqolada bojxona hududida qayta ishlash bojxona rejimining iqtisodiy mohiyati, huquqiy asoslari 
hamda amaliy qoʻllanilishi Oʻzbekiston Respublikasi misolida kompleks tahlil qilingan. Qayta ishlash rejimi eksportga 
yoʻnaltirilgan ishlab chiqarishni ragʻbatlantirish, qoʻshilgan qiymat yaratish va milliy sanoatni global qiymat zanjirlariga 
integratsiya qilishda samarali iqtisodiy mexanizm sifatida baholanadi. Tadqiqot natijasida mazkur rejimning eksport 
salohiyatini oshirish va ishlab chiqarish xarajatlarini kamaytirishdagi oʻrni asoslab berilgan hamda uning samaradorligini 
yanada oshirish boʻyicha ilmiy-amaliy takliflar ishlab chiqilgan.

Kalit soʻzlar: bojxona rejimi, bojxona hududida qayta ishlash, eksportni ragʻbatlantirish, sanoat siyosati, tashqi iqtisodiy 
faoliyat.
Abstract. This article provides a comprehensive analysis of the economic essence, legal framework, and practical 
application of the inward processing customs regime using the case of the Republic of Uzbekistan. The inward processing 
regime is assessed as an effective economic mechanism for promoting export-oriented production, generating value 
added, and integrating national industry into global value chains. The study substantiates the role of this regime in 
enhancing export potential and reducing production costs, and proposes practical recommendations aimed at improving 
its overall effectiveness.

Key words: customs regime, inward processing, export promotion, industrial policy, foreign economic activity.
Аннотация. В данной статье комплексно проанализированы экономическая сущность, правовые основы и практика 
применения таможенного режима переработки на таможенной территории на примере Республики Узбекистан. 
Режим переработки рассматривается как эффективный экономический механизм стимулирования экспортно 
ориентированного производства, создания добавленной стоимости и интеграции национальной промышленности 
в глобальные цепочки создания стоимости. По результатам исследования обоснована роль данного режима 
в повышении экспортного потенциала и снижении производственных издержек, а также разработаны научно-
практические предложения по дальнейшему повышению его эффективности.

Ключевые слова: таможенный режим, переработка на таможенной территории, стимулирование экспорта, 
промышленная политика, внешнеэкономическая деятельность.

K I R I S H
Globallashuv jarayonlari va xalqaro mehnat taqsimotining chuqurlashuvi sharoitida davlatlarning tashqi 

iqtisodiy faoliyatni tartibga solish siyosatida bojxona mexanizmlari muhim ahamiyat kasb etmoqda. Zamonaviy 
bojxona tizimi faqat fiskal funksiya bilan cheklanib qolmasdan, balki sanoatni rivojlantirish, eksportni 
ragʻbatlantirish va investitsiya muhitini yaxshilashda faol ishtirok etmoqda.

Shu nuqtayi nazardan, bojxona hududida qayta ishlash bojxona rejimi eksportga yoʻnaltirilgan ishlab 
chiqarishni qoʻllab-quvvatlashga xizmat qiluvchi eng samarali iqtisodiy instrumentlardan biri hisoblanadi. Ushbu 
rejim orqali xorijiy xomashyo va butlovchi qismlarni bojxona bojlari va soliqlarini toʻlamasdan vaqtincha olib 
kirish, ularni qayta ishlab tayyor mahsulot sifatida eksport qilish imkoniyati yaratiladi.

Oʻzbekiston Respublikasida soʻnggi yillarda amalga oshirilgan iqtisodiy islohotlar doirasida mazkur rejimni 
takomillashtirishga alohida eʼtibor qaratilmoqda. Maqolaning asosiy maqsadi — bojxona hududida qayta ishlash 
rejimi mohiyatini ochib berish, uning milliy iqtisodiyotdagi oʻrnini tahlil qilish va samaradorligini oshirish boʻyicha 
ilmiy asoslangan takliflarni ishlab chiqishdan iborat (1-rasm).

1-rasm. Qayta ishlash rejimining oʻsish dinamikasi1

M A V Z U G A  O I D  A D A B I Y O T L A R  S H A R H I
Bojxona hududida qayta ishlash bojxona rejimi (inward processing) masalasi xorijiy va mahalliy iqtisodchi 

olimlar tomonidan tashqi savdoni yengillashtirish, eksportni ragʻbatlantirish hamda sanoat siyosatini qoʻllab-
quvvatlashning muhim instrumenti sifatida keng oʻrganilgan. Jahon bojxona tashkiloti (JBT) tomonidan olib 
borilgan tadqiqotlarda qayta ishlash rejimi milliy ishlab chiqaruvchilarni global qiymat zanjirlariga integratsiya 
qilish, qoʻshilgan qiymat yaratish va ishlab chiqarish xarajatlarini optimallashtirishga xizmat qiluvchi samarali 
mexanizm sifatida baholanadi [1].

Xususan, JBTning qayta koʻrib chiqilgan Kioto konvensiyasida bojxona hududida qayta ishlash rejimi 
bojxona tartib-taomillarini soddalashtirish, tadbirkorlik faoliyati uchun qulay shart-sharoitlar yaratish va xalqaro 
savdoni yengillashtirishga qaratilgan asosiy bojxona rejimlaridan biri sifatida taʼriflangan [2]. Ushbu hujjatda 
qayta ishlash jarayonida bojxona toʻlovlarini shartli ozod qilish eksportga yoʻnaltirilgan ishlab chiqarishni 
ragʻbatlantirish vositasi ekanligi alohida taʼkidlanadi.

Jahon savdo tashkiloti (JST) mutaxassislari ham oʻz ilmiy tadqiqotlarida qayta ishlash rejimi ishlab chiqarish 
xarajatlarini kamaytirish, mahsulot tannarxini pasaytirish va tashqi bozorlarda raqobatbardoshlikni oshirishga 
xizmat qilishini qayd etadilar [3]. JSTning Savdoni yengillashtirish toʻgʻrisidagi bitimida bojxona rejimlarining 
shaffofligi va prognozlanuvchanligi eksport faoliyatini kengaytirishning muhim omili sifatida qaraladi [4].

Yevropa Ittifoqi tajribasiga bagʻishlangan tadqiqotlarda qayta ishlash rejimi eksport siyosatining tarkibiy 
qismi sifatida oʻrganilgan. Yevropa Ittifoqi Bojxona kodeksida nazarda tutilgan ekvivalent kompensatsiya 
mexanizmi va uzoq muddatli umumiy ruxsatnomalar tadbirkorlar uchun maʼmuriy yuklamani kamaytirish va 
ishlab chiqarishni barqaror rejalashtirish imkoniyatini yaratishi ilmiy jihatdan asoslab berilgan [5]. Shuningdek, 
Yevropa mamlakatlarida mazkur rejim eksportga yoʻnaltirilgan sanoat tarmoqlarining jadal rivojlanishiga xizmat 
qilayotgani qayd etiladi [6].

Xalqaro iqtisodchi olimlar tomonidan olib borilgan fundamental tadqiqotlarda qayta ishlash rejimi global 
ishlab chiqarish tarmoqlarining shakllanishi va sanoat kooperatsiyasining rivojlanishi bilan uzviy bogʻliq holda 
tahlil qilingan. Jumladan, R. Bolduin global qiymat zanjirlarining kengayishida bojxona imtiyozlari va qayta 
ishlash rejimlarining roliga alohida eʼtibor qaratgan [7]. P. Krugman va M. Obstfeld esa eksportga yoʻnaltirilgan 
ishlab chiqarishda bojxona rejimlarining iqtisodiy samaradorligini xalqaro savdo nazariyasi nuqtayi nazaridan 
asoslab bergan [8]. G. Jereffi tadqiqotlarida esa qayta ishlash rejimlari transmilliy ishlab chiqarish zanjirlariga 
qoʻshilishning institutsional sharti sifatida baholanadi [9].

1	  Manba: OʻR Bojxona qoʻmitasi maʼlumotlari asosida.

Mahalliy ilmiy tadqiqotlarda bojxona hududida qayta ishlash rejimi asosan huquqiy va tashkiliy jihatdan 
yoritilgan boʻlib, uning iqtisodiy samaradorligi, eksport hajmiga taʼsiri va sanoat rivojidagi oʻrnini kompleks 
iqtisodiy tahlil qilishga ehtiyoj mavjud [10]. Shu bois, mazkur maqola xorijiy ilmiy adabiyotlar va xalqaro 
amaliyotga tayangan holda qayta ishlash rejimidagi iqtisodiy natijalarni chuqur tahlil qilish hamda amaliyotga 
yoʻnaltirilgan xulosalar ishlab chiqish orqali ushbu ilmiy boʻshliqni toʻldirishga qaratilgan.

Tadqiqot metodologiyasi
Tadqiqotda quyidagi ilmiy usullar qoʻllanildi:
– normativ-huquqiy hujjatlarni tahlil qilish usuli;
– qiyosiy-tahliliy usul (Yevropa Ittifoqi, Turkiya va Xitoy tajribasi);
– statistik maʼlumotlarni umumlashtirish va tahlil qilish;
– tizimli yondashuv usuli.
Tadqiqotning nazariy-metodologik asosini iqtisodiy bojxona rejimlari nazariyasi va tashqi savdoni 

yengillashtirish konsepsiyasi tashkil etadi.
Tahlil va natijalar
Oʻtkazilgan tahlillar shuni koʻrsatadiki, bojxona hududida qayta ishlash bojxona rejimi Oʻzbekiston 

Respublikasida eksportga yoʻnaltirilgan ishlab chiqarishni rivojlantirishda muhim iqtisodiy omilga aylanmoqda. 
2020–2024-yillar davomida mazkur rejimdan foydalangan korxonalar sonining barqaror oʻsishi hamda qayta 
ishlangan mahsulotlar eksporti hajmining koʻpayishi ushbu rejimning amaliy samaradorligini tasdiqlaydi.

Birinchidan, qayta ishlash rejimi ishlab chiqarish xarajatlarini sezilarli darajada kamaytirish imkonini 
bermoqda. Import qilinayotgan xomashyo va butlovchi qismlar uchun bojxona bojlari va qoʻshilgan qiymat 
soligʻining shartli ravishda toʻlanmasligi korxonalarning aylanma mablagʻlariga tushadigan moliyaviy yuklamani 
pasaytiradi. Natijada, korxonalar moliyaviy resurslarni ishlab chiqarishni kengaytirish va texnologiyalarni 
yangilashga yoʻnaltirish imkoniyatiga ega boʻlmoqda. Amaliyot shuni koʻrsatadiki, qayta ishlash rejimi qoʻllanilgan 
hollarda mahsulot tannarxi oʻrtacha 10–15 foizga pasaymoqda, bu esa tashqi bozorlarda raqobatbardoshlikni 
oshiradi.

Ikkinchidan, qayta ishlash rejimi eksport hajmining oshishiga toʻgʻridan-toʻgʻri taʼsir koʻrsatmoqda. Qayta 
ishlangan mahsulotlarning nisbatan arzon tannarxda ishlab chiqarilishi eksport narxlarini moslashuvchan 
qilish imkonini beradi. Bu esa, oʻz navbatida, Oʻzbekiston mahsulotlarining yangi tashqi bozorlarga chiqishini 
va eksport geografiyasining kengayishini taʼminlamoqda. Tahlil natijalariga koʻra, qayta ishlash rejimida 
rasmiylashtirilgan tovarlar hissasi umumiy eksport hajmida yildan-yilga oʻsib bormoqda, bu esa ushbu rejimning 
eksport salohiyatini oshirishdagi rolini yaqqol namoyon etadi.

Uchinchidan, bojxona hududida qayta ishlash rejimi sanoat kooperatsiyasining rivojlanishiga xizmat 
qilmoqda. Mazkur rejim mahalliy korxonalarni xorijiy buyurtmachilar va transmilliy kompaniyalar bilan ishlab 
chiqarish kooperatsiyasiga jalb etish uchun institutsional asos yaratadi. Bu esa milliy sanoatni global qiymat 
zanjirlariga integratsiya qilish, texnologik bilimlar transferi va ish oʻrinlari yaratilishiga ijobiy taʼsir koʻrsatmoqda.

Yuqoridagi tahlillardan kelib chiqib aytish mumkinki, bojxona hududida qayta ishlash rejimi iqtisodiy jihatdan 
yuqori samaraga ega boʻlsa-da, uning institutsional va tashkiliy mexanizmlarini yanada takomillashtirish 
zarur. Mazkur muammolarni bartaraf etish qayta ishlash rejimi orqali eksport hajmini yanada oshirish va milliy 
sanoatning barqaror rivojlanishini taʼminlash imkonini beradi (2-rasm).

2-rasm. Qayta ishlash rejimi orqali eksport hajmining oʻsish dinamikasi

Amaldagi maʼlumotlar tahlili shuni koʻrsatadiki, “qayta ishlash” bojxona rejimidan foydalanish imkoniyatlarini 
keng targʻib qilish natijasida 2021–2025-yillarda ushbu rejimdan foydalanuvchi tadbirkorlar soni bir necha 
barobarga oshib, 81 tadan 494 taga yetgan. Bu holat mazkur rejimning ishbilarmonlik muhiti uchun jozibador 
ekanini tasdiqlaydi. Mazkur davrda import qilinayotgan xomashyo hajmining 183 mln dollardan 840 mln 
dollargacha oʻsishi ishlab chiqarish quvvatlari kengayganini va mahalliy sanoatning tashqi resurslar bilan 
integratsiyasi kuchayganini koʻrsatadi. Natijada qayta ishlangan mahsulotlar eksporti 187 mln dollardan 1,3 
mlrd dollargacha oshib, mamlakatning umumiy eksportida qayta ishlangan tovarlar ulushi 10 foizdan ortdi. Bu 
koʻrsatkichlar mamlakatning eksport salohiyatini yuksaltirishda bojxona tartib-taomillarining ragʻbatlantiruvchi 
roli ortib borayotganini tasdiqlaydi.

X U L O S A  V A  T A K L I F L A R
Kelgusida qayta ishlash sanoatini rivojlantirish va mahalliy ishlab chiqarishni qoʻllab-quvvatlash maqsadida 

bojxona organlari tomonidan bojxona-tarif siyosatini takomillashtirish boʻyicha izlanishlar olib borilmoqda. 
Elektromotoroller ishlab chiqarish misolida oʻtkazilgan tahlil xomashyo importi asosida mahalliy ishlab chiqarish 
xarajatlarining nisbatan yuqori ekanligini koʻrsatmoqda. Xususan, xomashyo qiymati, bojxona boji, qoʻshilgan 
qiymat soligʻi va boshqa xarajatlar hisobiga mahalliy mahsulotning umumiy tannarxi 13,2 mln soʻmni tashkil 
etmoqda.

Ayni paytda tayyor elektromotorollerlarni import qilishda qoʻshilgan qiymat soligʻi va boshqa xarajatlar 
bilan tannarx 12 mln soʻm darajasida shakllanmoqda, bu esa mahalliy ishlab chiqaruvchilarning narx jihatidan 
raqobatbardoshligini cheklamoqda. Shu bilan birga, mahalliy ishlab chiqarishda bojxona boji 0 foiz etib 
belgilangan boʻlsa-da, xomashyo uchun bojxona va soliq yuki hali ham nisbatan yuqori darajada qolmoqda.

Amaldagi holat tahlili tayyor mahsulotlar importi hajmining ortib borayotgani hamda mavjud ishlab 
chiqarish quvvatlaridan foydalanish samaradorligini oshirish uchun qo‘shimcha imkoniyatlar mavjudligini 
ko‘rsatmoqda. Mahalliy mahsulotlarning narx raqobatbardoshligini kuchaytirish, xususan, tannarxni pasaytirish 
va ishlab chiqarish samaradorligini oshirish orqali ichki bozor ulushini kengaytirish uchun muhim sharoitlar 
shakllanmoqda. Shu bilan birga, xomashyolar bo‘yicha bojxona tartiblarini qayta ko‘rib chiqish qayta ishlash 
sanoatini rivojlantirishni rag‘batlantiruvchi omil bo‘lib xizmat qilishi mumkin.

Mazkur yo‘nalishda JST komissiyasi tomonidan qayta ishlash mahsulotlari ro‘yxatini aniqlashtirish hamda 
bojxona to‘lovlari tizimini xomashyodan tayyor mahsulotlarga bosqichma-bosqich yo‘naltirish taklifi ilgari 
surilmoqda. Ushbu yondashuvni joriy etish natijasida mahalliy ishlab chiqarilayotgan elektromotorollerlarning 
tannarxini 13,2 mln so‘mdan 12 mln so‘mgacha pasaytirish, ishlab chiqarish hajmini kamida ikki barobarga 
oshirish (1 200 donagacha yetkazish), import hajmini 1,2 mln AQSH dollariga qisqartirish hamda ichki soliq 
tushumlari hisobiga davlat budjeti daromadlarini barqaror oshirish imkoniyati yuzaga keladi.

Prognozlarga ko‘ra, bojxona hududida qayta ishlash mexanizmlarini izchil rivojlantirish eksportga 
yo‘naltirilgan ishlab chiqarishning institutsional asoslarini mustahkamlaydi. Ushbu mexanizm tadbirkorlik 
subyektlari faolligini kuchaytirish, ishlab chiqarish quvvatlaridan to‘liq foydalanish, import o‘rnini bosuvchi 
mahsulotlar ulushini oshirish hamda yuqori qo‘shimcha qiymatga ega tayyor mahsulotlar eksportini kengaytirishga 
xizmat qiladi. Natijada, mazkur mexanizmni takomillashtirish orqali eksport hajmini 2025-yilda 1,5 mlrd AQSH 
dollariga, 2026-yilda esa 3 mlrd AQSH dollariga yetkazish imkoniyati shakllanib, bu milliy iqtisodiyotning uzoq 
muddatli barqaror o‘sishini ta’minlashda muhim metodik va amaliy ahamiyat kasb etadi.

